
Gaur, hemen, gaztetxe aurrean bildu gara Laudioko Udalak martxan jarritako desalojo 

prozesua salatzeko. 2020an, Lamuza Parkeko obrak bukatu ostean, Udalak Gaztetxea ixtea 

erabaki zuen. Iaz, Gaztetxea berreskuratzeko ahalegina egin bagenuen ere, handik eta egun 

batzuetara kaleratu gintuzten. Hala ere, ez genuen gure azken hitza esan. Otsailaren 19an, 

gazte asanbladako kideok Gaztetxeko ateak ireki genituen berriz; erabaki arbitrario horri aurre 

egin nahi genion eta espazioaren egoera egokia frogatu ere, baina, bereziki, Laudion 

antolakuntzarako espazioen beharrezkotasuna agerian utzi nahi genuen.  

Parkeko obrak gu Gaztetxetik kanporatzeko aitzakia baino ez dira izan. Hauek bukatzean 

Udalak Gaztetxera bueltatuko ginela publikoki adierazi bazuen ere, hau gezurra zela agerian 

geratu da, Udalak ez baitu bere hitza bete. Are gehiago, Aldundiarekin batera Gaztetxerako 

erabilera berriak diseinatzen ari dira. Hau guztia, Parkeko eragileen interes eta beharrak 

kontuan hartu gabe. Ez dugu Gaztetxea utziko Gaztetxeak dituen baldintzak betetzen ez dituen 

beste edozein espaziogatik.  

Tamalgarria da benetan, parkearen azpiegitura hobetzeko aldarrikapena, egunero parkea 

erabiltzen dugun kolektibook bultzatu genuena, kolektibo ezberdinak haien espazioetatik 

kanporatzeko erabiltzea. Beste behin ere, agerian geratu da interes instituzionalak eta diru 

publikoak politikari profesionalen beharrei soilik mesede egiten diela. Era berean, Gaztetxera 

sartu ginenetik pairatu dugun jazarpen poliziala salatu nahi dugu. Identifikazioak, mehatxuak 

eta isunak gure jarduera oztopatzeko Udalak erabili dituen presio-mekanismoak dira. Azkena, 

atzo bertan: zamalanak egiten ari ziren bi gazteen aurka munipen bi patruilek oldartu eta 

isunekin mehatxatu zituzten. 

20 urte hauetan hainbat izan dira Laudioko Gaztetxetik igaro diren eta espazio hau eraikitzen 

lagundu duten belaunaldiak. Kide horien konpromezu eta lanari esker aurrera atera dira 

hamaika kontzertu, egitarau eta jardunaldi. Desalojoa horrekin guztiarekin amaitzera dator, 

Laudioko gazteok antolakuntzarako espazioak eduki ez ditzagun, gure interes eta beharren 

alde antola ez gaitezen. Hala ere, arazo hau ezin da Laudiora mugatu. Okupazioaren kontrako 

ofentsiba argia da eta antolakuntzarako premisa diren espazioak ezabatu nahi dituzte. 

Horregatik, ez da nahikoa lekuan lekuko gaitasunekin soilik borrokatzea eta indarren 

batasunaren aldeko apustua egin behar dugu. 

Beraz, gogor salatu nahi dugu Laudioko Gaztetxearen aurkako desalojo prozesua; Laudioko 

gazteok alderdi politiko eta instituzioen interesetatik haratago antolakuntzarako espazioak 

behar ditugulako. Konpromezu militanteak ekarri gaitu hona eta konpromezu horretan 

oinarrituko gara Laudioko Gaztetxea eraikitzen jarraitzeko. Ofentsiba berri honetan, gazte 

langileontzat funtsezkoak diren espazio politikoak babesteko hautua irmoa da. Horregatik, 

eraso guztien aurrean Gaztetxea defendatzeko deia luzatzen dizuegu.  

Gora Laudioko Gaztetxea! 


